1900 гӧгӧр школаӧдз видзан места восьтасны 2014 воын Коми Республикаын

Та йылысь юӧртіс талун Коми Республикалӧн Веськӧдлан котырса Веськӧдлысь Владимир Тукмаков Сыктывкарын «Ӧшкамӧшка» челядьӧс 8 №-а видзанінлысь мӧд корпус кыпыда восьтігӧн.

«Детсадлысь мӧд корпус уджӧ пыртӧм отсалас могмӧдны Орбита сыктывкарса микрорайонын олысь йӧзӧс школаӧдз велӧдан услугаясӧн. Уськӧда тӧд вылӧ, мый республикаса юркарын сӧмын таво ми восьтам ӧнія выль детсадъяслысь нёльӧд корпус. Таысь кындзи, пыртӧма уджӧ дас ӧти содтӧд группа ӧні нин уджалысь школаӧдз велӧдан учреждениеясын. Тайӧ сетіс позянлун содтӧд сюрсысь унджык челядьлы ветлыны Сыктывкарса детсадъясӧ», - пасйис В. Тукмаков.

Дінмуса премьер-министр тӧдчӧдіс, мый 2014 воын Коми Республикаын ставнас челядьӧс видзанінъяс стрӧитчӧм, выльмӧдӧм да выль группаяс восьтӧм вылӧ сетӧм сьӧм тшӧт весьтӧ лоас содтӧд 1870 места. Ӧкмыс тӧлысьӧ воссис 6 выль челядьӧс видзанін, нӧшта 6 восьтасны ассьыныс ӧдзӧсъяснысӧ 2014 во помӧдз.

«Таво республикаса Веськӧдлан котырлӧн муниципалитетъяскӧд бура уджалӧм вӧсна ми вермим решитны челядьӧс видзанінъясын ӧчередьяс серти мытшӧд, и став челядь куим арӧссянь сизимӧдз кутасны ветлыны школаӧдз видзанінъясӧ. 2016 воӧ миянлы колӧ бырӧдны ӧчередьсӧ дзолюкъяс серти во да джын арӧссянь куимӧдз. Тӧда, мый миян ставыс артмас, и Коми Республикаса челядь окотапырысь кутасны ветлыны челядьӧс видзанінъясӧ», - гӧгӧрвоӧдіс Коми Республикалӧн Веськӧдлан котырса Веськӧдлысь да сиис кагульничаяслы уджын бур условиеяс да вылын бӧртасъяс, а челядьлы — ӧнія детсадъясын овны гажаа, интереснӧя да тӧдмавны уна коланатор да выльтор.

***«Ӧшкамӧшка» «Челядьӧс 8 №-а видзанінлысь» мӧд корпус арталӧма 220 места вылӧ (12 группа). Челядьӧс видзанінын эмӧсь став колана условиеясыс челядьӧс быд боксянь быдтӧм да сӧвмӧдӧм вылӧ: оборудуйтӧмаӧсь шылада да физкультурнӧй залъяс, психологлӧн да психологическӧя шойччан кабинетъяс, изо-студия, тӧвся сад, вӧчӧма сёян-юан дасьтан ӧнія блок, медицина кабинет да песласянін, восьтӧма варччан бассейн.    
